
ЖАСЫМЫҚТЫҢ ӘРТҮРЛІ СОРТТАРЫНЫҢ ДӘНІНІҢ
ҚҰРАМЫНДАҒЫ АҚУЫЗҒА СЕБУ МӨЛШЕРІНІҢ ӘСЕРІ

Тлеулина З.Т.

Қазақстанның ауыл шаруашылығы қазіргі уақытта көп өңірлерінде
әртүрліліктің жоқшылығымен сипатталынады. Жыртынды жерлердің астық
өндіру үлесіне 60 %-дан астам, ал кейбір аймақтарда 80 % дейін келеді.
Кейбір дақылдар әлемнің әр түкпірінде кеңінен өсіріледі, ал біздің елімізде
бұл дақылдардың өндірілуге мүмкіндігі  болса да қазіргі уақытта қолданысын
таппай жүр. Оның ішінде: майлы дақылдар, майбұршақ, ноқат, жасымық
және майлы зығыр. Бұл баламалы дақылдар бірқатар артықшылықтардың
арқасында Қазақстанның ауыл шаруашылығының диверсификациясы үшін
жаңа мүмкіндіктер бере алады. Бұл артықшылықтардың жетістігі
біріктірілген өндіріс пен маркетингке байланысты.

Дәнді бұршақ дақылдары егіншілікте үш басты мәселелерді шешуге
көмектеседі: астық өндірісін арттыруда белгілі рөл атқарады, өсімдіктегі
ақуызы мен топырақтың құнарлылығын арттырады. Олардың негізгі
ерекшелігі – түйнек бактерияларының көмегімен күн сәулесінің
энергиясымен атмосфералық азотқа айналдырады да, көп мөлшерде
тұқымдары мен бүкіл өсімдігінде ақуыз жинақтайды.

Жасымық бағалы дәнді бұршақ дақылдар қатарына жатады және әлемде
жетекші орындардың бірін алып жатыр. Көптеген елдерде жасымық
толыққұнды қоректенуді қамтамасыз ететін маңызды факторы болып отыр.
Жасымық астық бұршақ дақылдарының ішінде құндылығы бойынша бірінші
орында. Ақуыз мөлшері бойынша майбұршақтан кейін екінші орында және
бұл көрсеткіш бойынша асбұршақ, ноқат, үрмебұршақтан асып түседі.

Барлық әлем елдерінде азықтық, сонымен бірге азық-түліктік ақуыздың
жетіспеуі сезіліп тұр, ал оның негізгі көзі астық бұршақ дақылдары, соның
ішінде кәдімгі жасымық, ол ақуыздың жоғары мөлшерімен, жақсы дәмдік
сапасымен, құнарлығымен және сіңімділігімен ерекшеленеді.

Бұршақ дақылдары адам рационында маңыздылығы бойынша дәнді
дақылдардан кейін екінші орында. Ақуыздылығы бойынша ет өнімдерінен
асып түседі, сондықтан олар етті алмастыра алады. Басқа астық бұршақ
дақылдары сияқты, жасымық белсенді азотфиксатор және түйнек
бактериялары арқылы 40-90 кг/га азот сіңіре алады, ал бұл оны ауыспалы
егісте жақсы алғы дақыл етеді, ал тұқымдары азықтанудың экологиялық таза
өнімі болып табылады. Бұршақ дақылдарының агротехникалық маңызы:
басқа дақылдарға қарағанда өсімдік ақуыздың көп жиналуын қамтамасыз



етеді, топырақты азотпен аз тауысады. Жасымық астығының қайта өңдеудің
қалдықтары, сабаны мен топаны бағалы азық болып табылады және
қоректілігі бойынша беде, жоңышқа және сиыр жоңышқа шөбінен асып
түседі.

Зерттеудің мақсаты –Ақмола облысының қара-қоңыр топырақтары үшін
әртүрлі қоректендіру алаңдарында жасымықтың жаңа, болашағы бар
сорттарының  өнімділігін салыстырмалы зерттеу, солардың негізінде
өнімділіктің жоғарлауын және жоғары сапалы астықты тұрақты өндіруді
қамтамасыз ететін, жасымықтың астыққа және тұқымға өндірудің кейбір
агрошараларын зерттеу болып табылды.

Зертттеудің негізгі міндеті: Әртүрлі қоректендіру алаңдарында
жасымықтың жаңа, болашағы бар сорттарының дәнінің құрамында ақуыз
мөлшерін анықтау.

Зерттеу танаптық және зертханалық тәжірибе жүргізу арқылы іске
асырылды. Танаптық тәжірибелер Ақмола облысының, Астрахан ауданының,
«Фермер-2002» ЖШС-ң қара-қоңыр топырағы жағдайында орналасқан,
мерзімге байланысты қайталыммен Солтүстік Қазақстанның құрғақ дала
аймағына тән, айтарлықтай кең тараған дәнді сүр танапты ауыспалы егіс
қолданылатын тәжірибе танабына салынады.

Тәжірибе жүргізілген жердің топырағы – қара-қоңыр, қарашіріндінің
құрамы – 2,2-3,1%, жалпы азот мөлшері – 36,8 мг/кг, фосфор – 19,4 мг/кг,
калий – 509 мг/кг, рН – 8,52.

Тәжірибеде әртүрлі себу мөлшеріне (2,0 млн; 2,2 млн; 2,5 млн)
байланысты жасымықтың өнімі мен сапасына әсері зерттелді. 20-23 мамырда
себілді. Бақылау ретінде жасымықтың Веховская сорты алынды. Зерттеу
нышаны ретіндегі сорттар: Канадская красная, Уаис Роуд.

Танапта алғы дақылды жинап алысымен топырақты 22-25 см тереңдікке
қопсытылды. Себу алдында топырақ тұқымның сіңіру тереңдігіне
культивацияланды, бір мезгілде тырмаланды. Себу алдында топырақты
шлейфті-тегістегішпен тегістелді және катоктармен тығыздалды.
Тұқымдарды СЗС-2,1 сепкіштерімен себілді. Жасымық көгі шыққанға дейін
және көктеп шыққаннан соң өсімдік биіктігі 6-7 см болғанда, себу бағытына
көлденең егістікті тырмаланды.

Барлық бақылаулар, есептеулер және талдау жұмыстары жалпы
белгіленген әдістемеге сәйкес жүргізілді.

Жасымықтың тұқымдарына ақуыздың жинақталуына топырақтың
құнарлылығы, оның ылғалдылығы мен температурасы әсер етеді.
Құрғақшылық дала аймақтарында жасымықтың тұқымдарында ақуыздың
жинақталуы қарқынды жүреді. Адам азықтануында суда еритін ақуыздардың
маңызы жоғары, олар басқа ақуыздарға қарағанда жеңіл сіңіріледі. Ақуыздың
құрамында суда еритін фракциялар көп болған сайын ақуыздың сапасы
жоғары болады. Құрғақшылық жылдары тұқымда тұзда еритін ақуыздар көп
жинақталады, ал ылғалды, салқын жылдары суда еритін ақуыздар
жоғарылайды, ал тұзда еритін ақуыздар төмендейді.

Жасымықтың тұқымындағы ақуыз мөлшері «А.И. Бараев атындағы
Қазақ астық шаруашылығы ғылыми-зерттеу институтының» биохимия



зертханасында анықталды. Жасымық тұқымының сапасы жөніндегі
мәліметтер 1 кестеде келтірілген.
1 кесте – Жасымық тұқымындағы ақуыз мөлшері

№ Сорт Себу мөлшері, млн.
өнгіш/тұқым

Ақуыз мөлшері,
%

1 Веховская 2,0 22,46
2 2,2 21,51
3 2,5 24,03
4 Канадская красная 2,0 22,93
5 2,2 23,55
6 2,5 23,24
7 Уаис Роуд 2,0 22,77
8 2,2 21,98
9 2,5 23,55

Біздің талдау нәтижелері бойынша жасымық тұқымының ақуызына себу
мөлшері әсер ететіні анықталды. 2014 жылы Веховская мен Уаис Роуд
сорттарының ақуыздың ең жоғары мөлшері себу мөлшері 2,5 млн. өнгіш
тұқым/га болғанда байқалды, сәйкесінше ақуыз мөлшері 24,03 және 23,55%.
Ал Канадская красная сорты үшін ақуыздың жоғары мөлшері себу мөлшері
2,2 млн. өнгіш тұқым/га болғанда ақуыздың мөлшері – 23,55%.

